
ítrótturfótbóltur

eyðmýkingina at flyta niður 
tríggjar ferðir innan 10 ár.

Seinasta niðurflytingin 
hendi farna kappingarár. 
Viðhaldsfólkini bakka tó 
upp, og tá AGF spælir á úti­
vølli í næstbestu donsku, fót­
bóltsdeildini eru sum oftast 
fleiri útiáskoðarar, enn 
heimaáskoðarar. 

Klaksvíkingar 
bakka upp
Í Klaksvík uppliva tey eitt 
paradoks. Besta kvinnu­
liðið hjá KÍ hevur vunnið 
meistaraheiti 15 ferðir á rað, 
og hevur sett heimsmet, 
haraftrat hava KÍ-kvinn­
urnar vunnið góðar sigrar 

í Champions League kapp­
ingunum í hesi øldini. Hjá 
fótbóltsflaggskipinum hjá 
Klaksvík, og øllum norð­
oyggjum, besta mansliðnum 
hjá KÍ hevur tó gingið stak 
illa í hond hesa øldina.

Besta mansliðið hjá KÍ 
varð tað mest vinnandi liðið 
í 20. øld við heili 17 FM heit­
um. Tó vóru 15 av hesum 
17 meistaraheitum vunnin 
millum 1942 og 1972. Tvey 
tey seinastu FM heitini vóru 
vunnin í 1991 og í 1999. Í hesi 
øldini hevur KÍ drigið svart, 
tá talan er um FM-sigrar og 
um steypasigrar.

Felagið hevur ikki verið í 
evropeiskari kapping síðani 

2007. Í 2009 upplivdi KÍ eyð­
mýkingina at flyta niður 
í næstbestu deildina fyri 
fyrstu ferð í drúgvu søgu 
felagsins, sum røkkur aftur 
til 1904. Tá tað breyt um bæði 
borð hjá KÍ í 2009 vóru klaks­
víkingar, sum altíð framúr 
góðir at stuðla sínum liði.

Og tað hevur eyðkent 
klaksvíkingar, at hóast mót­
burðin í 21. øld, sammett 
við glæsuligu úrslitini mið­
skeiðis í 20. øld, so halda 
klaksvíkingar trúliga fast 
við at stuðla KÍ. Eitt serligt 
er tó at nevna, at hóast KÍ 
ikki hevur vunnið nakað í 21. 
øld, so hevur nærum einki 
lið vunnið FM-heiti, uttan, at 

onkur spælari, sum er upp­
aldur í KÍ hevur verið part­
ur av hópinum, sum hevur 
vunnið FM-heitið.

Rógvi Jacobsen, Hjalgrím 
Elttør, Heðin á Lakjuni, 
Símun Joensen, Gunnar á 
Steig, Jákup Mikkelsen, Niels 
Pauli B. Danielsen o.a. klaks­
víkingar hava vunnið FM við 
liðunum, sum hava vunnið 
FM í hesari øldini. Tað er eitt 
lítið plástur á opna fótbólts­
sárið hjá klaksvíkingum, sum 
eins og fólkini í næststørstu 
býunum í Danmark og í 
Noregi, tysta eftir, at besta 
mansliðið aftur fer at tevja 
gull.

heris@sosialurin.fo

80 prosent 
eru trúføst 
ímóti KÍ
Heri Simonsen

Formaðurin í KÍ, Tummas 
Lervig hevur nakað at 
fegnast um, hóast KÍ ikki 
hevur vunnið hvørki FM 
ella løgmanssteypið í hes­
ari øldini. KÍ hevur størstu 
og bestu áskoðarafjøldina 
í landinum, og har megna 
hvørki HB, B36 ella nakar 
annar at kappast við KÍ, 
sambært formanninum 
í KÍ.

Tummas Lervig ásann­
ar, at stóra viðhaldsfjøldin 
hjá KÍ tystar eftir betri 
úrslitum, men tey flestu 
viðhaldsfólkini eru 
realistisk, og seta ikki 
órímilig krøv til spælarar­
nar.

Tá tað gongur væl 

lyftist allur býurin, og 
stuðulin er 100 prosent. 
Tá tað gongur minni væl 
fellur stuðulin nakað, 
men sambært Tummasi 
Lervig fer stuðulin ongan­
tíð niðurum tey 80 pro­
sentini hjá stóra viðhalds­
fjøldini hjá KÍ.

KÍ hevur eisini drúgvar 
og trúgvar fjepparar, enn­
tá í Suðuroy, og kring alt 
landið, sum vóna, at tað 
søguríka stórfelagið aftur 
verður at finna í oddinum 
í føroyskum fótbólti. 
Tummas Lervig heldur 
tað verða undrunarvert, 
at fótbóltslagnurnar hjá 
teimum næststørstu bý­
unum í Føroyum, Dan­
mark og í Noregi skal 
verða so lík, sum hon er.

Í 2009 upplivdi felagið í Føroya næststørsta býi, KÍ, eyðmýkingina at flyta niður í næstbestu deildina fyri fyrstu ferð í drúgvu søgu felagsins

Tummas Lervig, KÍ formaður, ásannar, at stóra viðhaldsfjøldin hjá KÍ tystar eftir betri úrslitum


